
   Тăван ялăма

   Валентина Тарават | Сăвă

   Çук тулли юханшыв. Çук вăрман.

Çеçен хир, çеçен хир, çеçен хир...

Сан çинчен чаплă юрă çырман,

Пурпĕрех эс пилленĕ çут ир.



Ăшăх шывĕ — пĕр тан Атăлпа,

Умри сад — пĕр тăван вăрманпа.

Уйăм-хирĕм — пуян çăкăрпа.

Ялăм-шывăм — тулли кăмăлпа.



Çеçен хир ачашланă мана,

Вăштăр çил çупăрланă мана.

Савнă ял... Курнăнах тăвана,

Пултарап-и ăна эп манма?!



Пуç çитмест пуль сире пуç тайсан,

Юрласассăн — çитмест пуль сăмах.

Вĕçсе çитĕттĕм майĕ пулсан

Сан пата кĕттермесĕр вăрах.

  